
Guide praktike mbi metodologjinë e hartimit të rekomandimeve/propozimeve për inciativa ligjore
Ky udhëzues metodologjik i drejtohet stafit të njësive të vetëqeverisjes vendore që hartojnë rekomandime/propozime për nisma ligjore. Dokumenti udhëzon mbi "kur", "si" dhe "çfarë" duhet të përfshihet në rekomandime/propozime, duke ofruar këshilla praktike të bazuara në manualin e legjislacionit dhe të shkrimit të akteve.

I. NJËSITË E VETËQEVERISJES VENDORE SI INICIUES TË NISMAVE LGJORE 
Njësitë e Vetëqeverisjes Vendore (NJVV), përtej rolit konsultativ dhe si mendimdhënës, mund të angazhohen edhe në hartimin e një iniciative ligjore që lidhet me funksionet/kompetencat e tyre.
	✔  Iniciativa ligjore ËSHTË:
	✘  Iniciativa ligjore NUK ËSHTË:

	1. Propozim i strukturuar me tekst të ri ligjor dhe relacion shoqërues
1. Bazuar në fakte/të dhëna konkrete dhe argumentim ligjor të saktë
1. Paraqitur zyrtarisht pranë Këshillit Konsultativ ose ministrisë përgjegjëse
	1. Parashtrim me shkresë drejtuar ekzekutivit e një problematike vendore
1. Sugjerim verbal i paraqitur në takim konsultativ pa dokumentacion (propozim konkret)
1. Koment i përgjithshëm pa propozim alternativ konkret



II. HAPAT E PROCESIT: NGA IDENTIFIKIMI I NEVOJËS DERI TEK HARTIMI I NJË NISME KONKRETE
Në mënyrë që nisma e propozuar të konsiderohet se arrin pjekurinë e nevojshme ligjore, duhen zbatuar disa hapa procedural dhe teknike. Procesi ndahet në pesë faza kryesore:
	Hapi
	Veprimet
	Dokumenti / Rezultati

	Hapi 1
	Identifikim i projektaktit dhe vlerësim paraprak i ndikimit mbi NJVV-në
	Analizë e brendshme që identifikon nevojat

	Hapi 2
	Mbledhja dhe analizimi i të dhënave specifike lokale
	Evidentimi i të dhënave faktike/ statistikore që mbështesin nevojën për ndërhyrje

	Hapi 3
	Hartimi i projektpropozimeve teknike/ligjore
	Projektpropozim në formën e duhur: tekst i ligjit dhe relacion shoqërues

	Hapi 4
	Paraqitja zyrtare e nismës pranë Këshillit Konsultativ (Ministrit të Shtetit për Pushtetin Vendor dhe AMVV-së)
	Shkresë zyrtare e protokolluar/nënshkruar

	Hapi 5
	Monitorimi i trajtimit të nismës dhe raportim mbi ecurinë pas miratimit në Këshill
	Raport 



Vlerësimi paraprak mbi nevojën e nismës është hapi i parë. Çdo propozim duhet të ndërtohet mbi pesë elementë thelbësor: identifikimi i problemit, argumenti ligjor, argumenti faktik, propozimi alternativ, pasojat e mosadresimit. 
Këto pyetje vetëorientuese ndihmojnë në strukturimin e propozimit: 
· Cilin nga funksionet ose kompetencat e NJVV-ve preket sipas ligjit nr.139/2015?
· A ndikon iniciativa mbi burimet financiare, kapacitetin njerëzor apo infrastrukturën e bashkisë/qarkut? 
· Cili është efekti i pritshëm nëse nisma realizohet (për shembull ndikim mjedisor, social ose ekonomik të matshëm?
· Cila formulim ose zgjidhje alternative propozohet?
· Çfarë ndodh nëse dispozita mbetet si është?

Për t’iu përgjigjur këtyre pyetjeve, duhet lexuar me kujdes neni (nenet) e aktit ligjor që synojet të ndryshohet si dhe çdo akt ligjor tjetër që ndërlidhet me atë. Në këtë fazë, është e rëndësishme të saktësohet neni(et) ‘problematik’; Përveç rasteve  përjashtimore ku i tërë akti përmban parashikime që duhen ndryshuar, pjesa më e madhe e ndërhyrjeve lidhen me rregullime në nene specifike. Shancet që sugjerimi të merret parasysh rriten akoma më shumë nese projektpropozimi bazohet në fakte/të dhëna konkrete që dëshmojnë ndikimin real të aktit. Sugjerimet abstrakte, që nuk mbështeten në të dhëna, kanë pak gjasa të merren parasysh nga ministria propozuese.
Këto të fakte/të dhëna mund të përfshijnë:
· Të dhëna financiare: kostot e zbatimit të dispozitave të reja, mungesa e burimeve, ndikimi mbi buxhetin vendor.
· Të dhëna administrative: numri i strukturave/personelit të nevojshëm, kapaciteti institucional ekzistues.
· Të dhëna operative: si zbatohet sot funksioni i prekur dhe çfarë ndryshimesh praktike sjell akti i ri.
· Precedentë nga zbatimi i akteve të ngjashme: eksperienca e mëparshme me akte të ngjashme, probleme të evidentuara.
· Evidenca nga bashkitë/qarqet e tjera: shembuj krahasues brenda vendit.
· Modele nga vende të BE-së ose standarde të strukturave të Këshillit të Evropës.

	Modelet e huaja — adapto, mos kopjo
Modelit të huaj duhet t'i analizohet konteksti shoqëror dhe shkaqet e lindjes. Aplikimi pa marrë parasysh rrethanat vendase çon në zgjidhje juridike të gabuara. Edhe kur modeli është i mirë, zbatimi kërkon përputhje me rendin juridik dhe kushtetues vendas.



Hapi kryesor mbetet hartimi i projektpropozimit për ndryshime ligjore. Teksti i propozuar duhet të jetë sa më konkret dhe i strukturuar që të jetë i mundur. Relacioni shoqërues shpjegon pse kërkohet ndërhyrja, duke përfshirë renditjen e fakteve/të dhënave. 
Iniciativa sugjerohet të paraqitet zyrtarisht pranë Këshillit Konsultativ, si dhe t’i dërgohet Ministrit përgjegjës për çështjet vendore dhe AMVV-së. Sugjerohet që shkresa të përfshij edhe kërkesën që kjo nismë të vlerësohet nga Këshilli Konsultativ dhe Komisionet Ad Hoc të tij. Dakortësia e Këshillit mbi nevojën për iniciativë është thelbësore për të shtyrë më tej iniciativën. 
Monitorimi pasues është i rëndësishëm, pasi ruan presionin e butë mbi ministrinë përgjegjëse dhe ‘ushqen’ me argumente ciklin e ardhshëm të konsultimit.

III. SI DUHET TË STRUKTUROHET DHE HARTOHET PROPOZIMI?
Një nga mangësitë që evidentohet shpesh është që sugjerimet e NJVV-ve konsiderohet të paqarta, të paarsyetuara dhe pa alternativa konkrete. Metoda IRAC është një kornizë praktike për analizën kritike të çështjeve ligjore, e përdorur gjerësisht në sektorin publik. Ajo ndihmon nëpunësit publikë të strukturojnë arsyetimin e tyre në mënyrë të qartë dhe logjike. 

	METODA IRAK PËR STRUKTURIMIN E ARGUMENTIT
· Identifikoni çështjen (cili nen/problem konkret)
· Rregulli (cilat norma zbatohen: neni X i ligjit Y)
· Analiza (si zbatohet rregulli tek faktet tuaja)
· Konkluzion (çfarë ndryshimi propozoni dhe pse)



3.1  Argumentimi ligjor — si ndërtohet?
Argumentimi ligjor është shtylla kurrizore e çdo rekomandimi. Hartuesi (propozuesi) i aktit është i detyruar të sigurojë:
· Përputhshmërinë vertikale (propozimi nuk duhet të bjerë ndesh me Kushtetutën dhe hierarkinë e normave).
· Shmangien e mbivendosjes ose dyfishimit të kompetencave.
· Qartësinë dhe shmangien e hapësirave diskrecionale të panevojshme.
· Respektimin e parimit të proporcionalitetit.

NJVV-ja, kur konstaton shkelje të këtyre parimeve, duhet ta citojë saktë:
1. Nenin specifik të shkelur: p.sh. "Neni 23, pika 1 e ligjit nr. 139/2015 i njeh bashkisë kompetencën ekskluzive për ... ndërkohë që neni X i projektaktit ia kalon këtë kompetencë ministrisë."
1. Parimin e cënuar: p.sh. parimi i i vetëqeverisjes, subsidiaritetit, financimit të delegimit etj.
1. Precedentin: nëse ka akte të ngjashme të miratuara përpara, duhet të citohen si referencë krahasuese.
3.2  Argumentimi me Raportin e Vlerësimit të Ndikimit (RVN)
Çdo projektligj duhet të shoqërohet nga Raporti i Vlerësimit të Ndikimit (RVN), i cili analizon:
1. Ndikimin financiar dhe buxhetor të projektaktit.
1. Ndikimin ekonomik, social dhe mjedisor.
1. Alternativat e mundshme ndaj ndërhyrjes ligjore.
1. Kostot administrative për zbatimin e aktit.

NJVV-ja ka të drejtë të kërkojë dhe të shqyrtojë RVN-në e projektaktit. Nëse RVN-ja nuk ka analizuar ndikimin mbi pushtetin vendor ose ka nënvlerësuar kostot e zbatimit, NJVV-ja duhet ta evidentojë këtë mangësi si argument të pavarur.
3.3  Formulimi teknik i alternativës
Ndryshimi kryesor midis një rekomandimi të mirë dhe të keq është ekzistenca e alternativës konkrete. Rekomandimet e tilla si "dispozita duhet të ndryshohet" ose "neni X nuk është i qartë" nuk kanë vlerë operative pa propozuar formulimin alternativ.
Për të formuluar alternativën:
1. Citoni nenin ekzistues fjalë për fjalë (version aktual).
1. Propozoni tekstin alternativ (formulim i ri i propozuar nga NJVV-ja).
1. Shpjegoni shkurt pse ndryshimi i propozuar e zgjidhë problemin.

	
	✘  FORMULIM JO I MJAFTUESHËM
	✔  FORMULIM I MIRË

	SHEMBULL 1 — Kompetenca
	"Neni 5 i projektaktit duhet të ndryshohet pasi nuk i jep bashkisë kompetenca të mjaftueshme."
	"Neni 5, pika 2: formulimi aktual 'Ministria mund të autorizojë bashkinë' duhet zëvendësohet me 'Bashkia ushtron këtë kompetencë sipas nenit 23 të ligjit nr. 139/2015 pa pasur nevojë për autorizim paraprak'. Kjo eliminon varësinë administrative dhe respekton parimin e vetëqeverisjes vendore.

	SHEMBULL 2 — RVN (Ndikimi financiar)
	"RVN-ja e projektaktit është e paplotë."
	"RVN-ja e bashkangjitur (fq.12) nuk ka analizuar kostot e zbatimit për njësitë vendore: sipas të dhënave tona, zbatimi kërkon të paktën 3 punonjës shtesë dhe 5 milionë lekë/vit. Propozojmë që RVN-ja të plotësohet me seksion specifik për pushtetin vendor sipas nenit 59 të ligjit nr. 90/2012."



IV. KËSHILLA PRAKTIKE/TEKNIKE PËR HARTIMIN E AKTIT/PROPOZIMIT 

Më poshtë janë renditur disa këshilla praktike që duhet të merren parasysh nga hartuesi i projektaktit dhe dokumentacionit shoqërues.

	✔  BËJE
	✘  MOS E BËJ

	1. Struktura e fjalisë
Mbaj fjalinë të shkurtër (20–25 fjalë). Vendos kryefjalën dhe foljen sa më pranë. Shembull: "I akuzuari ka humbur kontrollin e makinës për shkak të konsumimit të alkoolit."
	Mos e lë kryefjalën larg foljes. Fjalët ndërhyrëse e bëjnë fjalinë të vështirë. Shembull: "I akuzuari, për shkak të konsumimit të një sasie të madhe alkoli, ka humbur kontrollin e makinës."

	2. Diateza veprore
Përdor diatezën veprore si rregull — bën të qartë se kush kryen veprimin. Shembull: "Komisioneri emëron auditin e lartë të çdo departamenti."
	Shmang diatezën pësore kur kryrësi mund të identifikohet — fsheh përgjegjësinë. Shembull: "Auditi i lartë i çdo departamenti emërohet nga Komisioneri."

	3. Njëtrajtësia e terminologjisë
Përdor të njëjtin term për të njëjtin koncept në të gjithë tekstin. Kontrollo legjislacionin ekzistues para se të fillosh punën.
	Mos përdor dy fjalë të ndryshme për të njëjtin koncept dhe mos përdor të njëjtën fjalë për dy koncepte të ndryshme — krijon pasiguri juridike.

	4. Koha dhe mënyra e foljes
Shkruaj aktet në kohën e tashme dhe mënyrën dëftore. Shembull: "Çdo anije para hyrjes në port paraqet këto dokumente."
	Mos përdor kohën e ardhme ose mënyrën urdhërore/lidhore — krijojnë paqartësi mbi momentin e hyrjes në fuqi. Shembull: "...do të konsiderohen..."

	5. Dykuptueshmëria
Percakto qartë kush ka kompetencën, kriteret e ushtrimit të saj dhe afatin. Kufizo diskrecionin administrativ vetëm aty ku është i domosdoshëm.
	Mos lër hapësira diskrecionale pa kritere. Mos përdor 'mund' kur dëshiron të shprehësh detyrim. Shmang 'organi ka të drejtë të' pa kriter.

	6. Arsyetimi i relacionit
Jep gjithmonë arsyetim të plotë. Parashtroje shkakun pastaj pasojën. Çdo konkluzion i korrespondon një çështjeje të ngritur. Pozicionohu qartë.
	Mos del në konkluzione pa arsyetim. Mos shpreh hezitim ('ndoshta', 'mund të jetë'). Mos fut informacion të ri në konkluzion.



	Rregulla të tjera që duhet të merren parasysh:
1. Fjalë të huaja/latine: zëvendësoji me ekuivalentin shqip ("ex officio" → "kryesisht"; "bona fide" → "mirëbesim").
1. Njëjësi vs. shumësi: prefero njëjësin — eliminon dykuptimësinë mbi numrin e detyrimeve.
1. Pikësimi: vetëm për të përforcuar kuptimin; shmang '?', '!', kllapë të tepërt dhe '§'.
1. Paragrafët: një ide kryesore secili; lidhi me lidhëza kalimtare ("Për sa më sipër," / "Për pasojë,").
1. Lista pa lidhëzë krijon hapësirë abuzimi: lexuesi nuk di nëse kushtet janë kumulative apo alternative. Gjithmonë mbaro listën me "dhe" ose "ose": 
                Gabim: lista pa lidhëzë në nenin e fundit
                Saktë: "...; ose dh) ..."
1. Stili rrëfyes (brenda nenit) — Shmang referencat e brendshme të panevojshme brenda të njëjtit nen; riformulo me stil rrëfyes:
                 Gabim: "Kërkesa sipas pikës 1 bëhet në tri kopje"
                 Saktë: "Kërkesa bëhet në tri kopje" (pa iu referuar pikës 1 sepse lexuesi e ka para)
1. Redaktimi: rishiko gjithmonë para paraqitjes — organizimi logjik, drejtëshkrimi, citimi i saktë i autoriteteve ligjore.

